
Монгол Улсын Их Хурлын 2020 оны хаврын ээлжит чуулганы

Төсвийн байнгын хорооны 4 дүгээр сарын 21-ний өдөр

/Мягмар гараг/-ийн хуралдааны товч тэмдэглэл

Төсвийн байнгын хорооны дарга Б.Чойжилсүрэн ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 11 цаг 56 минутад Төрийн ордны “Их эзэн Чингис хаан” танхимд эхлэв. 

Чөлөөтэй: Ж.Мөнхбат, Ч.Хүрэлбаатар, Ө.Энхтүвшин, С.Эрдэнэ, Ж.Эрдэнэбат; 

Тасалсан: Б.Наранхүү.

Нэг.Төрийн аудитын тухай хуулийн шинэчилсэн найруулгын төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Л.Энх-Амгалан нарын 6 гишүүн 2020.03.27-ны өдөр өргөн мэдүүлсэн, анхны хэлэлцүүлэг/

Хэлэлцэж буй асуудалтай холбогдуулан Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис, Үндэсний аудитын газрын Стратегийн удирдлагын газрын захирал бөгөөд Тэргүүлэх аудитор Б.Бундхорол, мөн газрын Нийцлийн аудитын газрын захирал бөгөөд Тэргүүлэх аудитор С.Энхбаатар, Стратегийн удирдлагын газрын аудитын менежер Х.Баярмаа нар оролцов.

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт Г.Нарантуяа нар байлцав. 

Төслийг анхны хэлэлцүүлэгт бэлтгэсэн талаар Ажлын хэсгийн санал, дүгнэлтийг Улсын Их Хурлын гишүүн Г.Тэмүүлэн танилцуулав. 

Танилцуулгатай холбогдуулан Улсын Их Хурлын гишүүн Б.Баттөмөр,  Л.Энх-Амгалан нарын тавьсан асуултад Улсын Их Хурлын гишүүн Г.Тэмүүлэн,  Ц.Даваасүрэн, Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис  нар хариулж, тайлбар хийв. 

Б.Чойжилсүрэн:1.Улсын Их Хурлын гишүүн Г.Тэмүүлэн, Н.Амарзаяа, О.Баасанхүү, О.Батнасан, Ц.Даваасүрэн, Б.Наранхүү, Д.Тогтохсүрэн нарын гаргасан, /цаашид “Ажлын хэсэг” гэх/ Төслийн 6 дугаар зүйлийн 6.4 дэх хэсгийг доор дурдсанаар өөрчлөн найруулах:

“6.4.Гүйцэтгэх ажил эрхэлдэг байгууллагын гүйцэтгэх ажилд зориулсан улсын төсвийн хөрөнгийн зарцуулалтад Монгол Улсын Ерөнхий аудиторын санал болгосноор Улсын Их Хурлын даргаас итгэмжилсэн аудитор аудит хийнэ. Уг аудитыг гүйцэтгэх журмыг Монгол Улсын Ерөнхий аудитор батална.”  гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  5


Бүгд:


13


61.5 хувийн саналаар дэмжигдлээ.

2.Ажлын хэсгийн гаргасан, Төслийн “ХОЁРДУГААР БҮЛЭГ”-ийн гарчгийг “ТӨРИЙН АУДИТЫН ҮЙЛ АЖИЛЛАГАА” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
10


Татгалзсан: 

  3


Бүгд:


13


76.9 хувийн саналаар дэмжигдлээ.

3.Ажлын хэсгийн гаргасан, Төслийн 8 дугаар зүйлийн 8.7 дахь хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
10


Татгалзсан: 

  3


Бүгд:


13


76.9 хувийн саналаар дэмжигдлээ.

4.Ажлын хэсгийн гаргасан, Төслийн 15 дугаар зүйлийн 15.1.5 дахь заалтыг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
10


Татгалзсан: 

  3


Бүгд:


13


76.9 хувийн саналаар дэмжигдлээ.

5.Ажлын хэсгийн гаргасан, Төслийн 15 дугаар зүйлд доор дурдсан агуулгатай 15.1.6 дахь заалт нэмэх:

“15.1.6.Энэ хуулийн 13.2-т заасан системийн мэдээллийн санг бүрдүүлэх  зорилгоор төрийн бусад байгууллагын цахим систем болон цахим хэлбэрээр бүрдүүлсэн мэдээллийн сангаас аудитад шаардлагатай мэдээллийг гаргуулах.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  5


Бүгд:


13


61.5 хувийн саналаар дэмжигдлээ.

6.Ажлын хэсгийн гаргасан,Төслийн 15 дугаар зүйлийн 15.4 дэх хэсгийг “Энэ хуулийн 15.2-т заасан чиг үүргээ хэрэгжүүлэхэд саад учруулах, аудитад шаардлагатай мэдээлэл, баримт бичгийг нуун дарагдуулахыг хориглоно.” гэж өөрчлөн найруулах, үүнтэй холбогдуулан төслийн 15 дугаар зүйлийн 15.2 дахь хэсгийн “танилцах эрхтэй” гэснийг “хуульд заасан журмын дагуу танилцах, хэвлэх, олшруулж авах эрхтэй” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
10


Татгалзсан: 

  3


Бүгд:


13


76.9 хувийн саналаар дэмжигдлээ.

7.Ажлын хэсгийн гаргасан,Төслийн 17 дугаар зүйлд доор дурдсан агуулгатай 17.7 дахь хэсэг нэмэх:
 
“17.7.Шинжээчийг ажиллуулах зардал нь төрийн аудитын байгууллагын тухайн жилийн төсвийн урсгал зардлын 20 хувиас хэтрэхгүй байна.” гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Ц.Даваасүрэнгийн тавьсан асуултад Монгол Улсын Ерөнхий аудитор Д.Занданбат хариулж, тайлбар хийв. 

Зөвшөөрсөн: 
  8


Татгалзсан: 

  5


Бүгд:


13


61.5 хувийн саналаар дэмжигдлээ.

8.Ажлын хэсгийн гаргасан,Төслийн 18 дугаар зүйлийн гарчгийн “Аудитын” гэснийг “Гүйцэтгэлийн болон нийцлийн аудитын” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  9


Татгалзсан: 

  3


Бүгд:


12

75.0 хувийн саналаар дэмжигдлээ.

9.Ажлын хэсгийн гаргасан,Төслийн 25 дугаар зүйлийн 25.6 дахь хэсгийг доор дурдсанаар өөрчлөн найруулах:

“25.6.Төрийн аудитын байгууллагын албан тушаалын зэрэг дэв, нэмэгдэл олгох журмыг Монгол Улсын Ерөнхий аудитор тогтооно.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

10.Ажлын хэсгийн гаргасан, Төслийн 28 дугаар зүйлийн 28.4 дэх хэсгийн “дотор” гэсний дараа “, чуулганы чөлөөт цагт бол чуулган эхэлснээс хойш 15 хоногийн дотор” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

11.Ажлын хэсгийн гаргасан,Төслийн 33 дугаар зүйлийн 33.2 дахь хэсгийг доор дурдсанаар өөрчлөн найруулах: 


“33.2.Улсын Их Хурлын холбогдох Байнгын хороо төрийн аудитын байгууллагаас гүйцэтгэсэн аудитын тайлангийн дүгнэлт, зөвлөмж, түүний биелэлтийн талаарх танилцуулгыг сонсож болно.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

12.Ажлын хэсгийн гаргасан,Төслийн 33 дугаар зүйлийн 33.3 дахь хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

13.Ажлын хэсгийн гаргасан,Төслийн ЗЗ дугаар зүйлд доор дурдсан агуулгатай 33.5 дахь хэсэг нэмэх:

“33.5.Монгол Улсын Ерөнхий аудитор нэгдсэн төсвийн гүйцэтгэл, Засгийн газрын өрийн тайлан, Засгийн газрын санхүүгийн нэгтгэсэн тайлан болон жилийн төсвийн төсөлд хийсэн аудитын дүгнэлтийг Улсын Их Хуралд хүргүүлнэ.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

14.Ажлын хэсгийн гаргасан,Төслийн 33 дугаар зүйлд доор дурдсан агуулгатай 33.6 дахь хэсэг нэмэх:

“33.6.Монгол Улсын Ерөнхий аудитор энэ хуулийн 11, 12 дугаар зүйлд заасны дагуу гүйцэтгэсэн аудитын тайланг Улсын Их Хурлын холбогдох Байнгын хороонд хүргүүлнэ.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

15.Ажлын хэсгийн гаргасан, Төслийн 38 дугаар зүйлийн 38.3, 38.4 дэх хэсгийг нэгтгэн “Монгол Улсын Ерөнхий аудиторыг гэмт хэрэг үйлдэж байхад нь буюу хэргийн газарт гэмт үйлдлийнх нь нотлох баримттайгаар баривчилсан бол холбогдох албан тушаалтан энэ тухай Улсын Их Хурлын даргад хорин дөрвөн цагийн дотор мэдэгдэнэ. Үүнээс бусад тохиолдолд түүнийг албадан саатуулах, цагдан хорих, баривчлах болон шүүхийн журмаар захиргааны шийтгэл оногдуулах, орон байр, албан өрөө, биед нь үзлэг, нэгжлэг хийхийг хориглоно.” гэсэн агуулгатай 38.3 дахь хэсэг болгон өөрчлөн найруулах, үүнтэй холбогдуулан төслийн 38.9 дэх хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
  9


Татгалзсан: 

  3


Бүгд:


12


75.0 хувийн саналаар дэмжигдлээ.

16.Ажлын хэсгийн гаргасан, Төслийн 40 дүгээр зүйлийн 40.3 дахь хэсгийг доор дурдсанаар өөрчлөн найруулах:

“40.3.Монгол Улсын Ерөнхий аудитор Улсын Их Хурлын Төсвийн байнгын хороогоор хянагдсан төрийн аудитын байгууллагын төсвийн төслийн эцсийн хувилбарыг улсын төсөвт нэгтгүүлэхээр санхүү, төсвийн асуудал эрхэлсэн төрийн захиргааны төв байгууллагад хуульд заасны дагуу хүргүүлнэ.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

17.Ажлын хэсгийн гаргасан, Төслийн 40 дүгээр зүйлийн 40.5 дахь хэсгийг хасах гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

18.Ажлын хэсгийн гаргасан, Төслийн 42 дугаар зүйлд доор дурдсан агуулгатай 42.5. дахь хэсэг нэмэх:

“42.5.Төрийн аудитын байгууллагын албан хаагч төрийн аудитын нийтлэг стандарт, ёс зүйн дүрмийг зөрчсөн, хуульд заасан албан үүргээ биелүүлээгүй бол Төрийн албаны тухай хууль болон бусад хууль тогтоомжид заасны дагуу хариуцлага хүлээлгэнэ.” гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.
    
19.Ажлын хэсгийн гаргасан, Төслийн 43 дугаар зүйлийн 43.1 дэх хэсгийг доор дурдсанаар өөрчлөх:

“43.1.Энэ хуулийг 2020 оны 6 дугаар сарын 01-ний өдрөөс эхлэн дагаж мөрдөнө” гэсэн саналыг дэмжье гэсэн санал хураалт явуулъя.

Зөвшөөрсөн: 
  9


Татгалзсан: 

  3


Бүгд:


12


75.0 хувийн саналаар дэмжигдлээ.

20.Ажлын хэсгийн гаргасан, Төслийн зүйл, хэсэг, заалтад нэмэлт, өөрчлөлт оруулсантай холбоотойгоор эшлэл, дугаарлалт, нэр томьёог жигдлэн, хууль зүйн техникийн шинжтэй өөрчлөлтийг тусгах гэсэн саналыг дэмжье гэсэн санал хураалт явуулъя.

Зөвшөөрсөн: 
  7


Татгалзсан: 

  5


Бүгд:


12


58.3 хувийн саналаар дэмжигдлээ.

Улсын Их Хурлын гишүүн Л.Энх-Амгалангийн гаргасан, Төслийн 33 дугаар зүйлийн 33.3 дахь хэсгийг буцаан хуулийн төсөлд тусгах гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

Найруулгын шинжтэй санал:

Б.Чойжилсүрэн:1.Ажлын хэсгийн гаргасан, Төслийн 4 дүгээр зүйлийн 4.1.1. дэх заалтын “зарцуулалт,” гэсний дараа “хэрэгжилт,” гэж, мөн зүйлийн 4.1.9. дэх заалтын “арга хэмжээний” гэсний дараа “үйл явц, үр дүн,” гэж, 6 дугаар зүйлийн 6.3.2 дахь заалтын “Улсын Их Хурал болон” гэсний дараа “аймаг, нийслэлийн” гэж, мөн зүйлийн 6.6 дахь хэсгийн “оролцсон” гэсний дараа “тухайн” гэж, 14 дүгээр зүйлийн 14.2 дахь хэсгийн “дэргэд” гэсний дараа “төрийн” гэж, мөн хэсгийн “холбоотой” гэсний дараа “стандарт,” гэж, 15 дугаар зүйлийн 15.1.3 дахь заалтын “хангамж,” гэсний дараа “түүний эх код,” гэж тус тус нэмэх.

2.Төслийн 4 дүгээр зүйлийн 4.1.1 дэх заалтын “тайлагналтын” гэснийг “тайлагнал болон нийтийн өмчтэй холбогдох бүхий л” гэж, 11 дүгээр зүйлийн 11.1 дэх хэсгийн “батлуулна” гэснийг “шийдвэрлүүлнэ” гэж, 14 дүгээр зүйлийн 14.1 дэх хэсгийн “байгууллага (INTOSAI)-аас баталсан” гэснийг “байгууллагаас хүлээн зөвшөөрсөн” гэж, мөн хэсгийн “стандартыг баримтална” гэснийг “стандартад нийцүүлэн эрх бүхий этгээдээс баталсан стандартыг баримтална” гэж, мөн зүйлийн 14.2 дахь хэсгийн “боловсруулах” гэснийг “боловсруулахад мэргэжил, арга зүйн дэмжлэг үзүүлэх” гэж, мөн зүйлийн  14.3 дахь хэсгийн “эрх зүйн чиглэлээр” гэснийг “эрх зүйн болон бусад чиглэлээр” гэж, мөн зүйлийн 14.4.2 дахь заалтын “боловсруулах” гэснийг “боловсруулахад мэргэжил, арга зүйн дэмжлэг үзүүлэх” гэж, 15 дугаар зүйлийн 15.1.3 дахь заалтын “мэдээллийн санд” гэснийг “мэдээллийн сан, лог бүртгэлд” гэж, 16 дугаар зүйлийн 16.1.2 дахь заалтын “өрөө тасалгаа, нөхцөл, боломжоор” гэснийг “нөхцөлөөр” гэж, 21 дүгээр зүйлийн 21.2 дэх хэсгийн “төрийн” гэснийг “нийтийн” гэж, 24 дүгээр зүйлийн 24.4 дэх хэсгийн “төвийг байгуулж” гэснийг “төвтэй байж” гэж, 40 дүгээр зүйлийн 40.2 дахь хэсгийн “өргөн мэдүүлнэ” гэснийг “хянуулахаар хүргүүлнэ” гэж, мөн зүйлийн 40 дүгээр зүйлийн 40.4 дэх хэсгийн “Санхүү, төсвийн асуудал эрхэлсэн төрийн захиргааны төв байгууллага” гэснийг “Засгийн газар” гэж, 41 дүгээр зүйлийн 41.1 дэх хэсгийн “төсвөөс” гэснийг “төрөөс” гэж, 42 дугаар зүйлийн 42.1 дэх хэсгийн “үүргээ биелүүлээгүй” гэснийг “этгээд” гэж, мөн хэсгийн “аудитын явцад илэрсэн” гэснийг “аудитаар илэрсэн” гэж тус тус өөрчлөх. 

3.Төслийн 4 дүгээр зүйлийн 4.1.1 дэх заалтын “нийтийн өмчтэй холбогдох” гэснийг, 14 дүгээр зүйлийн гарчгийн “олон улсын” гэснийг, 15 дугаар зүйлийн 15.2 дахь хэсгийн “шалгагдагч этгээдийн” гэснийг, 33 дугаар зүйлийн 33.3 дахь хэсгийн “төсөв, санхүү,” гэснийг тус тус хасах гэсэн саналыг дэмжье гэсэн санал хураалт явуулъя.

Зөвшөөрсөн: 
  8


Татгалзсан: 

  4


Бүгд:


12


66.7 хувийн саналаар дэмжигдлээ.

Хоёр.Банкны тухай хуульд нэмэлт оруулах тухай хуулийн төслийн талаар  найруулгын санал:
Төсвийн байнгын хорооны дэмжсэн санал:

Б.Чойжилсүрэн:1.Төсөлд хууль зүйн техникийн шинжтэй өөрчлөлтийг тусгах гэсэн саналыг дэмжье гэсэн санал хураалт явуулъя.

Зөвшөөрсөн: 
  9


Татгалзсан: 

  3


Бүгд:


12


75.0 хувийн саналаар дэмжигдлээ.

Гурав.Төсвийн тухай хуульд нэмэлт оруулах тухай хуулийн төслийн талаарх саналын томьёолол:

Төсвийн байнгын хорооны дэмжсэн санал:

Б.Чойжилсүрэн:Төслийн 1 дүгээр зүйлийг доор дурдсанаар өөрчлөн найруулах:

“1 дүгээр зүйл.Төсвийн тухай хуулийн 8 дугаар зүйлийн 8.5.1 дэх заалтын “жил бүрийн” гэсний дараа “11 дүгээр сарын 20-ны дотор төрийн аудитын байгууллагад хүргүүлж,” гэж нэмсүгэй.”  гэсэн саналыг дэмжье гэсэн санал хураалт явуулъя.

Дээрх саналтай холбогдуулан Улсын Их Хурлын гишүүн Б.Баттөмөр үг хэлэв. 

Зөвшөөрсөн: 
  9


Татгалзсан: 

  3


Бүгд:


12


75.0 хувийн саналаар дэмжигдлээ.

Улсын Их Хурлын гишүүн Ц.Нямдорж үг хэлэв. 

Байнгын хорооноос гарах санал, дүгнэлтийг Улсын Их Хурлын гишүүн Г.Тэмүүлэн Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 13 цаг 00 минутад хэлэлцэж дуусав. 

Хоёр.“Импортын барааны гаалийн албан татварын хувь, хэмжээ батлах тухай тогтоолын хавсралтад өөрчлөлт оруулах тухай” Улсын Их Хурлын тогтоолын төсөл /Улсын Их Хурлын гишүүн А.Сүхбат нарын 22 гишүүн 2020.04.07-ны өдөр өргөн мэдүүлсэн, анхны хэлэлцүүлэг/

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Ё.Энхсайхан, референт С.Дунжидмаа нар байлцав. 

 Улсын Их Хурлын гишүүдээс асуулт гараагүй болно.

“Импортын барааны гаалийн албан татварын хувь, хэмжээ батлах тухай Улсын Их Хурлын тогтоолын хавсралтад өөрчлөлт оруулах тухай” Улсын Их Хурлын тогтоолын төслийн талаар Төсвийн байнгын хорооноос гаргасан зарчмын зөрүүтэй саналын томьёоллоор санал хураалт явуулав. 

Б.Чойжилсүрэн:1.Улсын Их Хурлын гишүүн О.Батнасан, Х.Болорчулуун нарын гаргасан, Импортоор оруулж байгаа “саримс, улаан лооль, өргөст хэмх” гэсэн нэр төрөл бүхий бараанд “30 хүртэл” хувиар гаалийн албан татвар тогтоохоор төслийн 1 дүгээр заалтад тусгагдсан барааны нэр төрөл нь одоо хүчин төгөлдөр үйлчилж байгаа “Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 27 дугаар тогтоолын хавсралтын 07 дугаар бүлэгт тусгагдаагүй байх тул төсөлд доор дурдсан агуулгатай 1 дүгээр заалт нэмэх, үүнтэй уялдуулан төслийн 1 дүгээр заалтын “/саримс, улаан лооль, өргөст хэмх/” гэснийг хасах. 

“1.“Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 06 дугаар сарын 03-ны өдрийн 27 дугаар тогтоолын хавсралтын 07 дугаар бүлэгт “Саримс 30 хүртэл”, “Улаан лооль 30 хүртэл”, “Өргөст хэмх 30 хүртэл”, “тарвас 30 хүртэл” гэсэн барааны нэр төрөл нэмсүгэй.” гэсэн саналыг дэмжье гэсэн санал хураалт явуулъя.

Улсын Их Хурлын гишүүн О.Батнасан санал хэлэв.

Зөвшөөрсөн: 
  9

Татгалзсан: 

  3

Бүгд:


12

75.0 хувийн саналаар дэмжигдлээ.

2.Улсын Их Хурлын гишүүн Х.Болорчулууны гаргасан,Төслийн 3 дахь заалтын “барааны үндэсний кодыг 2020 оны 8 дугаар сарын 01-ний дотор батлахыг” гэснийг “барааны үндэсний кодыг болон “Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 6 дугаар сарын 03-ны өдрийн 27 дугаар тогтоолын 4 дэх заалтаар Монгол Улсын Их Хурлаас эрх олгосны дагуу мөн тогтоолын хавсралтын 07 дугаар бүлэгт заасан барааны гаалийн албан татварын хувь, хэмжээг шинэчлэн тогтоох асуудлыг тус тус 2020 оны 8 дугаар сарын 01-ний дотор батлахыг” гэж өөрчлөх гэсэн саналыг дэмжье гэсэн санал хураалт явуулъя.

Зөвшөөрсөн: 
  9

Татгалзсан: 

  3

Бүгд:


12

75.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Амарзаяа Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 13 цаг 08 минутад хэлэлцэж дуусав. 

Гурав.Нэмэгдсэн өртгийн албан татварын тухай хуульд өөрчлөлт оруулах тухай хуулийн төсөл /Засгийн газар 2020.04.07-ны өдөр өргөн мэдүүлсэн, анхны хэлэлцүүлэг/

Хуралдаанд Улсын Их Хурлын Төсвийн байнгын хорооны ажлын албаны ахлах зөвлөх Ц.Батбаатар, зөвлөх Б.Гандулам, референт Г.Нарантуяа нар байлцав. 

Улсын Их Хурлын гишүүн Ц.Даваасүрэн санал хэлэв. 

Б.Чойжилсүрэн: Улсын Их Хурлын гишүүн Ц.Даваасүрэнгийн гаргасан, Хуулийн хэрэгжиж эхлэх хугацааг ердийн журмаар оруулъя гэсэн саналыг дэмжье гэсэн санал хураалт явуулъя.

Зөвшөөрсөн: 
  8

Татгалзсан: 

  4

Бүгд:


12

66.7 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Д.Оюунхорол Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 13 цаг 15 минутад хэлэлцэж дуусав. 

Үл хөдлөх эд хөрөнгийн албан татварын тухай хуульд нэмэлт оруулах тухай болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Тусгай хамгаалалттай газар нутгийн тухай хуульд нэмэлт оруулах тухай хуулийн төслүүдийг 7 хоногоор хойшлуулан, ажлын хэсгийг Байнгын хорооны дарга Б.Чойжилсүрэн ахалж ажиллахаар болов.

Уг асуудлыг 13 цаг 16 минутад хэлэлцэж дуусав. 

Хуралдаан 1 цаг 24 минут үргэлжилж, 19 гишүүнээс 13 гишүүн ирж, 68.4 хувийн ирцтэйгээр 13 цаг 20 минутад өндөрлөв. 

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА





Б.ЧОЙЖИЛСҮРЭН

Тэмдэглэл хөтөлсөн: 


ПРОТОКОЛЫН АЛБАНЫ 
           ШИНЖЭЭЧ                                                                  Д.ЦЭНДСҮРЭН
МОНГОЛ УЛСЫН ИХ ХУРЛЫН 2020 ОНЫ ХАВРЫН ЭЭЛЖИТ ЧУУЛГАНЫ

ТӨСВИЙН БАЙНГЫН ХОРООНЫ 4 ДҮГЭЭР САРЫН 21-НИЙ ӨДӨР

/МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Байнгын хорооны гишүүдийн энэ өдрийн амрыг эрье ээ Байнгын хорооны гишүүдийн ирц бүрдсэн тул Байнгын хорооны 2020 оны 4 дүгээр сарын 21-ний өдрийн хуралдаан нээснийг мэдэгдье.


Та бүхэнд Байнгын хорооны хуралдаанаар хэлэлцэх асуудлыг танилцуулъя.


1.Төрийн аудитын хуулийн шинэ хуулийн шинэчилсэн найруулга болон хамт өргөн мэдүүлсэн Төрийн аудитын тухай хууль хүчингүй болсонд тооцох тухай, Банкны тухай хуульд хуульд нэмэлт оруулах тухай Төрийн болон орон нутгийн өмчийн хөрөнгөөр бараа ажил үйлчилгээ худалдан авах тухай хуульд нэмэлт оруулах тухай, Газрын тосны тухай хуульд нэмэлт өөр өөрчлөлт оруулах тухай, Төсвийн тухай хуульд нэмэлт оруулах тухай, Аудитын тухай хуульд нэмэлт оруулах тухай, Төрийн болон орон нутгийн өмчийн тухай хуульд өөрчлөлт оруулах тухай хуулийн төслүүд /Улсын Их Хурлын гишүүн Л.Энх-Амгалан нарын 6 гишүүн 2020 оны 3 дугаар сарын 27-ны өдөр өргөн мэдүүлсэн, анхны хэлэлцүүлэг/.


2.Импортын барааны гаалийн албан татварын хувь хэмжээ батлах тухай, Тогтоолын хавсралтад өөрчлөлт оруулах тухай Улсын Их Хурлын тогтоолын төсөл /Улсын Их Хурлын гишүүн А Сүхбат нарын 22 гишүүн 2020 оны 4 дүгээр сарын 7-ны өдөр өргөн мэдүүлсэн, анхны хэлэлцүүлэг/


3.Нэмэгдсэн өртгийн албан татвараас чөлөөлөх тухай хуулийн төсөл /Засгийн газар 2020.04.07-ны өдөр өргөн мэдүүлсэн, анхны хэлэлцүүлэг/


4.Үл хөдлөх эд хөрөнгийн албан татварын тухай хуульд нэмэлт оруулах тухай хуулийн төсөл болон хамт өргөн мэдүүлсэн хуулийн төслүүд /Улсын Их Хурлын гишүүн Н.Цэрэнбат 2020.04.07-ны өдөр өргөн мэдүүлсэн, анхны хэлэлцүүлэг/


Ийм 4 асуудлыг та бүхэнд санал болгож байна. Хэлэлцэх асуудал дээр саналтай гишүүд байна уу. Алга байна. Хэлэлцэх асуудлаа баталъя.


Нэг.Төрийн аудитын тухай хуулийн шинэчилсэн найруулгын төсөл болон хамт өргөн мэдүүлсэн Төрийн аудитын тухай хууль хүчингүй болсонд тооцох тухай, Банкны тухай хуульд нэмэлт оруулах тухай, Төрийн болон орон нутгийн өмчийн хөрөнгөөр бараа, ажил үйлчилгээ худалдан авах тухай хуульд нэмэлт оруулах тухай, Газрын тосны тухай хуульд хуульд нэмэлт, өөрчлөлт оруулах тухай, Төсвийн тухай хуульд нэмэлт оруулах тухай, Аудитын тухай хуульд нэмэлт оруулах тухай, Төрийн болон орон нутгийн өмчийн тухай хуульд өөрчлөлт оруулах тухай хуулийн төслүүдийг хэлэлцэж эхэлье.

Ажлын хэсгийг танилцуулъя. Монгол Улсын Ерөнхий аудитор Д.Занданбат, Монгол Улсын Ерөнхий аудиторын орлогч бөгөөд тэргүүлэх аудитор О.Тэнгис, Үндэсний аудитын газрын Стратегийн удирдлагын газрын захирал бөгөөд Тэргүүлэх аудитор Б.Бундхорол, Үндэсний аудитын газрын Нийцлийн аудитын газрын захирал бөгөөд Тэргүүлэх аудитор С.Энхбаатар, Үндэсний аудитын газрын Стратегийн удирдлагын газрын менежер Х.Баярмаа гэсэн ийм ажлын хэсэг байгаа юм байна.


Анхны хэлэлцүүлэг учраас хуулийн төсөлтэй холбогдуулан асуулт асуух гишүүдийн нэрсийг авъя. Баттөмөр гишүүнээр тасалъя. Баттөмөр гишүүн асуулт асууя. 


Б.Баттөмөр: Аудитын хуульд өөрчлөлт хийх нь зүйтэй. Энэ 2003 онд анх батлагдсан. Түүнээс хойш 10 гаруй удаа өөрчлөлт орсон. Танилцуулгад дурдсанаар нийт анх 2003 оны өөрчлөлтөөс сая өнөөдрийг хүртэл хийсэн өөрчлөлтүүдийг үзэхээр  58 хувьд нь өөрчлөлт орчихсон байгаа. 50-иас  дээш хувьд нь өөрчлөлт орсон тохиолдолд тухайн хуулийг шинэчилсэн найруулдаг. Тийм учраас энэ аудитын хууль бол бас цаг үе олж шинэчлэл нь хийгдэж байна  гэсэн ийм зүйлийг хэлэх байна. Өнгөрсөн оны 11 сарын 24-нд баталсан Үндсэн хуулийн өөрчлөлтөөр энэ аудитын байгууллагын чиг үүргийг Үндсэн хуульд маш тодорхой зааж өгсөн. Үүнтэйгээ уялдаад Үндсэн хуульд нийцүүлэх хуулиудын жагсаалт дотор энэ Төрийн аудитын хуулийн шинэчлэн найруулах ийм шаардлага үүссэн байгаа. 

 Тэгэхээр энэ асуудлуудын хүрээнд уг хууль орж ирж байна гэж тооцож байгаа юм. Хараат бус гээд Үндсэн хуульд хийчихсэн байгаа юм.  Хараат бус байна гэдгээ их зөв тодорхойлох шаардлагатай. Бүх зүйлээс хараат бус байна гэж бол байхгүй. Мэдээж Монгол Улсын Их Хурлын харьяанд байдаг байгууллагын хувьд Их Хурлаас тодорхой үүрэг даалгавар авах, чиглэл авах, аудитын шалгалтуудыг хийхдээ Их Хурлын холбогдох Төсвийн байнгын хороо, Их Хурлын дарга, дэд даргатай харьцаж, Монгол Улсын хөгжлийг дэмжих энэ чиглэлд юу, юу хийж болох вэ гэдэг асуудлууд их тодорхой явах шаардлагатай гэдэг ийм зүйлийг би хэлэх гээд байгаа юм. 

Энэ хэд хэдэн асуултууд байна. Өнөөдрийн манай энэ аудитын байгууллагын тийм хүч чадал боломж ер нь ямар байна вэ? Улсын төсөвтэй үйлдвэр аж ахуйн газруудын тэр санхүүгийн тайлан баримтад шалгалт хийх ийм юмнууд бол байна л даа. Монгол Улсын өнгөрсөн энэ зах зээлийн нийгэмд шилжсэн 30 жилийн хугацаанд бодлогын 567 бичиг баримт  үйлчилдэг байсан. 2016 онд тогтвортой хөгжил 20:30 гэдэг баримт бичиг батлагдсан. Энд аудит хийсэн үү.  Гүйцэтгэлийн юм уу, нийцлийн ч гэдэг юм уу, энэ аудитуудыг та нар хийсэн үү? Сая Алсын хараа-2050  гээд баримт бичиг орж ирж байна. Тэгэхээр энэ баримт бичиг шинэчлэх шаардлага  байсан   гэдэг дээр  нэгдүгээрт хариулт өгөөч.

Хоёр дахь асуулт,  дэлхий нийтээрээ дижитал технологи, дижитал эдийн засаг одоо мэдээллийн технологи, блокчейн технологи гээд шинэ технологийн чиглэл рүү дэлхийн эдийн засаг чиглэж байна. Тэгэхээр зүгээр нэг байгууллага дээр очоод баахан одоо баримт бичиг ухаад байх бол нэг хэрэг. Энэ алсын зайнаас аудит хийдэг, хийж болох байгууллагууд энэ чиглэлд одоо юу байж болох вэ? ер нь энэ аудитын ажилд энэ мэдээллийн технологийн ололт амжилтуудыг  нэвтрүүлэх замаар цаг хэмнэх ийм боломжууд  байна уу? Үр ашгийг дээшлүүлэх хэр зэрэг байдаг юм бэ гэсэн ийм асуултуудад хариулт авъя.

Б.Чойжилсүрэн: Ажлын хэсэг гуравдугаар  микрофон.

Д.Занданбат: Та бүхний энэ өдрийн амар амгаланг айлтгая. Ерөнхий аудит Занданбат, Баттөмөр гишүүний асуултад хариулъя. Өнөөдөр төрийн аудитын байгууллагад 396 хүн яг орон тооны ажиллаж байна. Бид нар жилдээ  6782 төсөв шат шатны төсөв захирагчдад аудит хийдэг. Дээрээс нь гүйцэтгэлийн, нийцлийн аудит 100 гаруйг хийдэг. Ингээд тооцвол жилдээ 7000 орчим аудитыг 396 хүний бүрэлдэхүүнтэйгээр хийж байгаа юм. Энэ 396 хүнээс яг цэвэр аудит хийдэг хүн нь болохоороо 284 гэсэн ийм тоотой. Бусад улсууд нь  үйлчилгээний болон удирдах албан тушаалтан гээд явж байгаа. Ийм янзтайгаар аудит явагдаж байгаа. 

Хөгжлийн бодлого төлөвлөлтийн тухай хуульд 2017 онд аудит хийсэн байдаг. Энэ аудит хийж Улсын Их Хуралд тухайн үед танилцуулж, Улсын Их Хурлын тогтоол гарсан ийм үзүүлэлттэй байгаа. Мэдээллийн технологи буюу энэ  it-ийг аудитын үйл ажиллагаанд ашиглах талын асуудлыг та бас ярьж байна. Тэгэхээр энэ өнөөдөр их хангалтгүй байгаа. Бид нар одоогийн энэ өргөн барьж байгаа шинэчлэн найруулсан төсөл дээрээ мэдээллийн технологийг зохих түвшинд нь байлгая гэдэг үүднээс аудитын байгууллага мэдээлэл технологийн төвтэй байж болно. Дээрээс нь мэдээлэл технологийнхоо мэдээллийн баазыг одоо бүрдүүлэх тал дээр  шалгагдагч байгууллагуудаас  шалгагдагч байгууллагуудын мэдээлэл мэдээллийн бааз руу орж одоо мэдээлэл авах боломжийг зохицуулсан ийм зохицуулалтыг хийж өгч байгаа. Ер нь цаашид мэдээллийн технологи буюу таны тэр ярьж байгаа энэ технологийг ашиглаж, аудитын бүтээмжийг сайжруулах, цаг хугацааг хэмнэх, дата дээр ажиллаж одоо оновчтой дүгнэлт гаргах энэ талын ажлыг цааш цаашдаа хийх хийнэ гэж үзээд шинэчилсэн найруулгын төсөлд оруулж өгсөн байгаа.

Б.Чойжилсүрэн: Гишүүд асуулт асууж, хариулт авлаа.

Занданбат дарга нэмээд хариулъя. Ажлын хэсгийн З дугаар микрофон.

Д.Занданбат: 20:30-д аудит хийгээгүй байгаа. Өнгөрсөн намар НҮБ-ын дэргэд аудитын дээд байгууллагуудын тэргүүн нарын хуралдаан болсон. Тэндээс болон олон улсын аудитын дээд байгууллагуудаас улс орнууд энэ 20:30 хөтөлбөрийг аудит хийхэд хэр зэрэг бэлэн байна вэ  гэдэг дээр яриа өөрөө хийсэн. Тэр хүрээнд бид нар олон улсын аудитын дээд байгууллагын INTOSAI гэдэг байгууллагаас тодорхой хэмжээний стандарт боловсруулж тэр чиглэлийн дагуу  аудитыг хийх ийм зорилттой явж байгаа. Яг одоогоор 20:30-д аудит хийсэн юм  байхгүй байгаа.

Б.Чойжилсүрэн: Баттөмөр гишүүнд баярлалаа. Гишүүд асуулт асууж, хариулт авлаа. Энэ хууль дээр ажлын хэсэг байгуулагдаж ажилласан байгаа. Ажлын хэсгийн санал дүгнэлтийг Улсын Их Хурлын гишүүн Г.Тэмүүлэн танилцуулна. Тэмүүлэн гишүүний микрофоныг өгье.

Г.Тэмүүлэн:  Улсын Их Хурлын гишүүн Энх-Амгалан нарын гишүүдээс 2020 оны 3 дугаар сарын 27-ны өдөр Улсын Их Хуралд өргөн мэдүүлсэн Төрийн аудитын тухай хуулийн шинэчилсэн найруулга болон хамт өргөн мэдүүлсэн хуулийн төслүүдийг Байнгын хороо болон чуулганы нэгдсэн хуралдаанаар хэлэлцүүлэх бэлтгэлийг хангах үүрэг бүхий ажлын хэсгийг Төсвийн байнгын хороо 2020 оны 4 дүгээр сарын 10-ны өдрийн 2 тоот тогтоолоор байгуулсан. Ажлын хэсгийн ахлагчаар Улсын Их Хурлын гишүүн Тэмүүлэн миний бие, гишүүдэд: Улсын Их Хурлын гишүүн Амарзаяа, Баасанхүү, Батнасан, Даваасүрэн, Наранхүү, Тогтохсүрэн нарын бүрэлдэхүүнтэй ажилласан. Тэгээд ажлын хэсгээс дараах зарчмын саналуудыг Төрийн аудитын тухай хуулийн төсөл болон хамт өргөн мэдүүлсэн Төсвийн тухай хуулийн төсөлд оруулахаар санал дүгнэлтээ тусгалаа. 

Үүнд нэгдүгээрт, энэ гүйцэтгэх ажил эрхэлдэг байгууллагын гүйцэтгэх ажилд зориулсан улсын төсвийн хөрөнгийн зарцуулахад Тусгай хяналтын дэд хорооноос итгэмжилсэн аудитор хийхээр тусгасныг Улсын Их Хурлын даргаас итгэмжилсэн аудитаа хийхээр өөрчлөх.

Хоёрт, Төрийн аудитын байгууллага аудит хийхэд шаардлагатай цахим мэдээллийн санг бүрдүүлэх зорилгоор төрийн бусад байгууллагын мэдээллийн сангаас мэдээлэл гаргуулж авах талаарх зохицуулалтыг нэмж тусгана. Харин шалгагдагч этгээдийн агуулах, өрөө, сейф, программ хангамжийн эх, код, лог бүртгэлийг битүүмжлэхээр зохицуулсныг хасахаар тусгасан.

Гуравт, Төрийн аудитын байгууллагын шинжээч ажиллуулах. Шинжээч ажиллуулах зардал нь тухайн жилийн төсвийн урсгал зардлын 20 хувиас хэтрэхгүй байх зохицуулалтыг хийж өгсөн.

Дөрөвт, төрийн аудитын байгууллагаас Улсын Их Хуралтай харилцах асуудлыг Улсын Их Хурлын тухай болон Улсын Их Хурлын чуулганы хуралдааны дэгийн тухай хуультай нийцүүлэн өөрчлөхөөр тусгасан байгаа.

Тавд, төрийн аудитын байгууллагын албан хаагчдын албан тушаалын зэрэг дэв, нэмэгдэл олгох журмыг Улсын Их Хурлаар тогтоохоор тусгасныг Монгол Улсын Ерөнхий аудитор батлахаар өөрчлөхөөр тусгасан.

Зургаад, Улсын Ерөнхий аудитын хууль зүйн баталгаатай холбоотойгоор төслийн 38 дугаар зүйлийн 38.3, 37.4 дэх хэсэгт тусгагдсан зохицуулалтыг одоо үйлчилж байгаа Төрийн аудитын тухай хуульд зааснаар өөрчлөхөөр тусгасан.

Долоод, төрийн аудитын байгууллагын тухайн жилийн төсвийн төслийг Төсвийн байнгын хороо хянан, улсын төсөвт нэгтгүүлэхээр төсөлд тусгасныг Төсвийн байнгын хороогоор хянагдсан төрийн аудитын байгууллагын төсвийн төслийг Төсвийн тухай хуульд заасны дагуу төсвийн ерөнхийлөн захирагч улсын төсөвт нэгтгүүлэхээр санхүү, төсвийн асуудал эрхэлсэн төрийн захиргааны төв байгууллагад хүргүүлэхээр өөрчлөх.

Наймд, төрийн аудитын байгууллагын албан хаагч, төрийн аудитын нийтлэг стандарт ёс зүйн дүрмийг зөрчсөн, хуульд заасан албан үүргээ биелүүлээгүй тохиолдолд Төрийн албаны тухай болон бусад холбогдох хуульд заасны дагуу хариуцлага хүлээлгэх заалтыг нэмж тусгах.

Ес, хуулийг 2020 оны 6 дугаар сарын 1-ний өдрөөс дагаж мөрдөх зэрэг асуудлуудыг тусгасан байгаа. Ингээд ажлын хэсэг Улсын Их Хурлын чуулганы дэгийн тухай хуулийн 16 дугаар зүйлийн 16.7 дахь хэсэгт заасны дагуу ажлын хэсгийн гишүүдийн олонхын дэмжлэг авсан саналыг Байнгын хорооны хуралдаанаар хэлэлцүүлэхээр шийдвэрлэсэн болно.

Ингээд анхаарал тавьсан та бүхэнд баярлалаа.

Б.Чойжилсүрэн: Тэмүүлэн гишүүнд баярлалаа. Хуулийн төслүүдийн талаар санал хураалт явуулж эхэлнэ. Саналтай гишүүд байна уу. Байхгүй бол ажлын хэсгээс саналууд гарсан байна. Энх-амгалан гишүүн саналтай байгаа юм уу? Л.Энх-Амгалан гишүүний  микрофоныг өгье.

Л.Энх-Амгалан:Би хууль санаачлагчийн хувьд энэ ажлын хэсгээс гарсан дүгнэлтүүд дээр ганц нэг тодруулга  хийхийг хүсэж байна. Хамгийн гол асуудал  бид нарын өргөн барьсан энэ аудитын хуулиар ерөнхий аудиторт болон аудиторуудад их эрх мэдэл олгож байгаа юм биш үү,  эрх ямба олгож байгаа юм биш үү гэсэн ийм зүйлүүд гарсан. Энэ дээр тодорхой тайлбар хийхийг би хүсэж байгаа юм. Юу вэ гэхээр Монгол Улсын Ерөнхий аудитор Улсын Их Хурлын шийдвэр хуулийн дагуу энэ төрийн санхүү төсвийн хяналтыг хараат бусаар хэрэгжүүлэх, татвар болон татварын бус орлого байгалийн баялгийн ашиглалтаас бүрдсэн нийтийн өмчийг зохистойгоор төлөвлөх, тайлагнах, ашиглах, зарцуулах энэ бүх үйл ажиллагаанд хяналт тавих бүрэн эрхийг бид нар энэ хуулиар олгож байгаа юм. Тэгсэн мөртөө энэ яг юу гэсэн үг вэ  гэвэл, төрөөс санхүүжилт авч байгаа ерөөсөө бүх байгууллагын захирагч нарт л хяналт тавь гэсэн үг шүү дээ, хяналт тавь гэсэн үг байхгүй юу. Монгол Улсын Ерөнхийлөгч ч орно, Их Хурлын дарга ч орно, Ерөнхий сайд ч орно,  Ерөнхий шүүгч орно, Ерөнхий прокурор ч орно.

Тийм учраас энэ дээр бид нарын өмнөх хуулиас оруулж ирсэн нэг том зарчим болхараат бус байх гэсэн нэг ийм зарчим байгаад байгаа юм.  Тэгээд энэ хараат бус байх зарчим дээр бид нар нэгдүгээрт, Үндсэн хууль дээрээ заагаад өгчихсөн. Хоёрдугаарт, манай аудитын байгууллагын нэгдэж орсон олон улсын энэ аудитын дээд байгууллагуудын одоо үндсэн хууль гэж ярьдаг юм байна билээ, энэ мэргэжлийн улсууд нь. Тэр ЛИМА-гийн тунхаглал,Мексикийн тунхаглал гээд. Энэ тунхаглал дээр нэгдүгээрт, төрийн аудитын энэ байгууллага Үндсэн хуулийн байгууллага болж байж хараат бус болдог гэдэг нэг ийм зарчим.

Хоёрдугаарт, Үндсэн хуулийн байгууллага болсон тохиолдолд энэ аливаа мөрдөлтөөс хамгаалагдсан байх ёстой гэсэн нэг ийм тунхаглалаар бүр орчихсон ийм зүйлүүд байгаад байдаг юм билээ. Тийм учраас яг энэ дээр бид нарын одоо өргөн барихдаа оруулж ирсэн юм бол Их Хурлын гишүүдээс нэг их давуу эрх олгочихсон юм бол ерөөсөө байхгүй. Ингээд энэ аудитын байгууллага дээр чинь хөндлөнгийн аудитууд энэ хамтарч ажилладаг байгууллагууд манай энэ Монгол Улсын аудитын байгууллага дээр нэлээн үйл ажиллагааны хэдэн аудитид хийсэн юм билээ.

Тийм учраас өнөөдөр Монголын аудитын тогтолцоо, Монголын аудитын байгууллагуудын энэ эрсдэлийг ингээд үнэлээд үзэхээр, хөндлөнгийн дарамтууд Монгол Улсад маш их байдаг юм байна аа гэдэг энэ зүйлүүд байгаад байгаа юм. Одоо жишээ нь  амьдрал бол баян.  Ерөнхий аудитор, Ерөнхий шүүгч дээр байдаг юм уу, Ерөнхий прокурор дээр аудит хийсэн тохиолдолд ямар нэгэн байдлаар тийм мэдүүлэг авах, тайлбар авах ийм нөхцөл байдал үүсвэл яах вэ, цөмөөрөө. Одоо бид нар энүүгээрээ нээгээд өгч байгаа шүү дээ, нээгээд өгч байгаа. Ийм нөхцөл байдал үүсвэл бид нар эд нарын энэ хөндлөнгийн одоо энэ хараат бус байдлыг нь бид нар яаж хангах юм, юугаар хангах юм? Одоо бол ганцхан  хөндлөнгийн  мэдүүлэг өгнө  гэсэн нэг ийм л байгаа . Хөндлөнгийн  нөлөө орсон байна уу, үгүй юу л гэдэг ганцхан нэг мэдүүлэг бичээд  тэгээд  өнгөрч байгаа юм. Өөр хамгаалагдаж байгаа юмнууд ерөөсөө байхгүй байгаа. Бид нарын сонгож авч байгаа тогтолцоо бол одоо дэлхий дээр байдаг 3 тогтолцооны Ерөнхий аудиторын тогтолцоо, Зөвлөлийн тогтолцоо, Аудитын шүүхийн тогтолцоо гэсэн энэ 3 тогтолцооны Ерөнхий аудиторын тогтолцоог нь бид нар сонгож авчхаад, тэр ерөнхий аудиторын  хараат бус ажиллах тэр юмнуудыг нь одоо ингээд бид нар ийм тодорхойгүй болгож орхиж байгаа шүү. Сая энэ ажлын хэсгийн тэр санал хураалт дээр бас ийм зүйлүүд орсон байгаа юм байна билээ. Тэгэхээр үүнийг бид нар судлаагүй биш судалж байж бусад орнуудын энэ ерөнхий аудиторын тогтолцоотой бусад орнуудын тогтолцоог судалж байж, бид нар бас ийм эрх хамгаалалтын хууль ёсны эрх хамгаалалтын асуудлуудыг л бид нар оруулж ирсэн.

Одоо хариулт, мэдүүлэг тайлбар авахыг нь ингээд хасчихаж байгаа юм байна л даа. Тэгэхээр ийм эрсдэлүүд ирээдүйд үүсвэл одоо яах вэ? Үндсэн хуулийн байгууллагын тэргүүний хувьд ийм эрсдэлүүд үүсвэл яах вэ.

Б.Чойжилсүрэн:  Тэмүүлэн гишүүн хариулъя.

Г.Тэмүүлэн: Энх-Амгалан гишүүний асуултад хариулъя. Бидний хувьд энэ оруулж ирсэн хуулийн төслийг хуульд нийцүүлэх хүрээнд өнөөгийн нэмэлт, өөрчлөлтүүдийг ажлын хэсгийн түвшинд  оруулсан. Бид нарын хуульд оруулж байгаа үндсэн зарчим  маань бие даасан хараат бус байдлыг бэхжүүлэх, үүнийгээ олон улсын нийтлэг жишгийн түвшинд хүргэх гэдэг үндсэн дээр хийж өгсөн.

Сая таны асууж байгаа асуулт, 38.3-т тусгагдсан байсан, Монгол Улсын Ерөнхий аудиторыг Улсын Их Хурлын зөвшөөрөлгүйгээр албадан саатуулах, цагдан хорих, баривчлах, орон байр, албан тасалгаа, унаа болон биед нь үзлэг нэгжлэг хийх, хураан авах үйлчилгээ явуулах, мэдүүлэг тайлбар авахаар шаардахыг хориглолоо гэсэн заалттай холбоотой асуудал байгаа.

Эндээс бид нар уг асуудлыг ажлын хэсгийн түвшинд судалж ярьж үзэж байгаад ерөнхийдөө саяын тэр мэдүүлэг тайлбар авах гэдэг энэ асуудлыг  хасаад  бусад асуудлуудыг хэвээр буюу өнөөгийн мөрдөгдөж байгаа хуульдаа тусгачихсан байгаа энэ асуудлыг одоогийн хууль эрх зүйн орчных нь хүрээнд үлдээх нь зүйтэй юм гэдэг асуудлыг тавьж өгсөн. Мэдээж гол үндсэн  хараат бус байдлын үндсэн гол шалгуур маань энэ хууль зүйн баталгааны асуудал. Гэхдээ бид нар мэдүүлэг, тайлбар өгөх асуудал хуулийн хүрээнд тодорхой асуудлыг бид нар  хязгаарлахгүйгээр ингээд тусгаад явах нь зүйтэй. Өнөөдөр Улсын Их Хурлын түвшинд ч тэр, Улсын Их Хурлын гишүүн ч тэр, эрх бүхий тодорхой албан тушаалтнууд мэдүүлэг, тайлбар өгөх энэ асуудал хуулийн хүрээнд нээлттэй байдаг. Тэгэхээр үүнийг урвуулах онцын шаардлагагүй байна гэдэг асуудлыг тавиад, ажлын хэсгийн түвшинд энэ дээр тодорхой санал хураалт явуулаад хийж өгсөн байгаа. Тэгэхээр нөлөөллийн баталгаа буюу нөлөөлөх байдлыг хязгаарлах асуудлыг бид нар бусад байдлаар хууль дээр тодорхой хэмжээнд тусгасан гэж ойлгож байгаа.

Ингээд олонхын дэмжлэг авсан энэ саналыг ажлын хэсгээс Байнгын хорооны түвшинд оруулж ирж байна.

Б.Чойжилсүрэн: Энх-Амгалан гишүүн тодруулъя.

Л.Энх-Амгалан: Бид нарын өргөн барьсан төсөл дээр хэрэв нэгжлэг үзлэг энэ тайлбар авахаар бол Улсын Их Хурлаас зөвшөөрөл авч байж, энэ нэгжлэг  тайлбар мэдүүлгийг аваарай л гэсэн ийм зохицуулалтыг  бид нар өргөн барьсан. Түүнээс биш хэн нэгэнд илүү ямба эрх эдлүүлсэн  ийм заалтууд биш.

Нөгөө талаасаа  Прокурорын тухай хууль, Шүүгчийн эрх зүйн тухай байдлын тухай хуулиуд дээр чинь ингээд энэ тайлбар авах мэдүүлэг авахыг хориглоно гээд ингээд заачихсан ийм хуулийн зохицуулалт байгаа. Ерөнхий прокурор дээр байгаа, шүүх дээр байгаа. Тэгээд энэ нь ингээд ямар нэгэн байдлаар тийм хөндлөнгийн нөлөөлөл гарахыг үгүйсгэхгүй, ийм нөхцөл байдлууд зөндөө гарч байсан юм байна. Тэгэхээр энэ нөхцөл байдлуудыг жинхэнэ хараат бус гэдэг эрх зүйн баталгааны асуудлуудыг нь одоо яаж нэмж хангах ямар бололцоонууд байна вэ?

Үүнийг  ажлын хэсэг дээр ярилцсан уу? 

Б.Чойжилсүрэн:  Ажлын хэсэг хариулъя.

Г.Тэмүүлэн: Бид нар энэ асуудлыг судалж үзсэн. Үнэхээр Шүүгчийн эрх зүйн байдлын тухай хууль гэдэг юм уу, Прокурорын байгууллагын тухай хуулиуд дээр тодорхой хэмжээнд, тухайн тэр холбогдох албан тушаалтнууд, тухайн тэр  явуулж байгаа үйл ажиллагаатай нь холбогдуулж, тайлбар, мэдээлэл авах гэдэг юм уу эсвэл  мэдүүлэг авахыг шаардахыг хориглоно гэсэн энэ ижил агуулгатай зохицуулалтууд  байдаг.  Олон улсын түвшинд ч гэсэн бид нар судалж  үзэхэд Канад улсын ерөнхий аудиторын тухай хуульд иймэрхүү байдлаар тусчихсан жишиг байгаад байгаа юм. Тэгэхдээ нийтлэг жишгийг харахад  бид нар хуулийнхаа хүрээнд ЛИМА-гийн тунхаглалаас баталсан хараат бус байдлыг бэхжүүлэх бусад зохицуулалтуудыг бүрэн утгаараа би оруулж өгсөн байх аа. 

Б.Чойжилсүрэн: Тэмүүлэн гишүүнд 1 минут нэмж өгье.

Г.Тэмүүлэн: Ажил үүргээ хэвийн явуулах биелүүлэх эсвэл тухайн ажил үүргээ явуулж байх явцад гарч болзошгүй энэ үйлдлээс тодорхой хэмжээнд Их Хурал дархалсан, хамгаалсан энэ заалтууд  байгаа гэж  үзэж байгаа. Өмнөх  хуулийн маань зохицуулалт хангалттай хэмжээнд тодорхой хязгаарлалтуудтай байсан. Тэгэхээр энэ хэмжээндээ энэ удаагийн хуулийн нэмэлт өөрчлөлтийг  үлдээх нь зүйтэй гэсэн  санал хураалтыг явуулаад ингээд шийдэгдсэн байгаа.

Б.Чойжилсүрэн: Ажлын хэсгийн гишүүн Даваасүрэн нэмж хариулъя.

Ц.Даваасүрэн: Баярлалаа. Тэр хуучин хуулиараа угаасаа Ерөнхий аудитор хангалттай хамгаалагдсан гэж үзэж байгаа юм. Улсын Их Хурлын гишүүн бол ард түмний төлөөлөл гэдэг агуулгаараа хамгаалагдсан байдаг шүү дээ. Яг түүн шиг хэмжээний юм. Машин тэргэнд нь нэгжлэг хийхгүй, гэр оронд нь үзлэг хийхгүй, Их Хурлын зөвшөөрөлгүйгээр баривчлахгүй, хангалттай байхгүй юу. Тийм учраас тэр тайлбар, мэдүүлэг өгөхгүй гэдэг бол арай хэтэрчхээд байгаа юм. Тэр ганц нэг улсад  байдаг байх л даа.  Ер нь  шүүгч нартай зэрэгцүүлээд явах нь учир дутагдалтай. Шүүх чинь бас  өөр. Цаашдаа дараагийн нэг нөхөр ороод л ирэнгүүт за одоо энэ даргыг бол бас одоо шүүх дээр тийм, прокуророо тийм, аудиттай тийм одоо энэ дээр ийм гээд л ингээд л яваад байж болохгүй байхгүй юу. Ерөөсөө байцаалт өгдөггүй, мэдээлэл өгдөггүй. Одоо бид нар чинь Их Хурлын гишүүнийг тэгш эрхтэй байх ёстой гэдгээр бид нарыг чинь нөгөө нэг байцааж өгдөггүй байсан эрх дархыг хүртэл байхгүй болгосон шүү дээ, тийм биз дээ. Хуучин бол эрүүгийн хэрэг үүсгэж болдоггүй байсан шүү дээ. Их Хурлын гишүүн бол ард түмний төлөөлөл. Түүний төлөө одоо ямар ч тэмцэл хийж болно Их Хурлын гишүүн. Тийм учраас түүнээс хамгаалсан байсан заалт. 

Гэтэл энэ заалтыг байхгүй болгосон.  Төрийн албан тушаал хийж байгаа хүний үйл ажиллагаа,  хууль бус үйлдлийг бид нар хэрвээ явагдсан бол үүнийг  одоо халхалчихаж болохгүй. Ялангуяа энэ албан тушаал дээр 12 жил ажиллах бүрэн боломжтой юм. 6 жил тэгээд дахиад 6 жилээр сунгах хуулийн төсөл орж ирж байгаа. Тэгэхээр  ерөнхий шүүгч, шүүгч нар шиг ийм онцгой эрх дархыг  эдлүүлж болохгүй. Өмнө нь байсан хуулийн хүрээнд бид нар хангалттай хамгаалалтыг хийж өгсөн байгаа. Ингээд байцаалт ч өгдөггүй, юу ч өгдөггүй ийм хүн бий болсноор ерөнхий аудиторын хараат бус байдал үүсээд, тэгээд энэ аудитын тогтолцоо сайжирна  дан үүгээр ойлгож болохгүй.

Тийм учраас би  хангалттай дархлаа  энэ хүнд байна. Одоо ажлаа сайн хий гэдэг ийм л асуудал. Нөгөө талаараа харин ер нь бол хангалттай би дархлаа байна гэж хараад байгаа юм.  Хамгийн гол нь ажлаа яаж хийж байна вэ гэдэг л асуудал. Төрийн албаны эрх мэдлээр далайлгаж дарамталдаг, шантаажилдаг ийм байдлууд байгаад байгаа учраас би хэтэрхий эрх мэдэл олгохыг бол энэ удаа хязгаарлах ёстой гэж бодож байгаа. Ер нь цаашдаа  ёс зүй төлөвшил бий болоод, төрийн албаны дархлаа бий болоод, ингээд ирсэн үед өөр байж магадгүй.

Одоо бид нарыг  сэргээгдэх эрчим хүчний талаар харж байхад тийм дарамт шахалт хүртэл явах юм байна шүү дээ. Тийм учраас би  ер нь энэ төрийн албанд хамаагүй эрх мэдэл өгөх асуудал цаг үетэйгээ, ёс зүйтэйгээ, төрийн албаны төлөвшилтэй  уялдаж явах ёстой гэж би ингэж бодож байгаа. Бид нар төрийн албаны хууль дээр бас тиймэрхүү дархлаа хийчихсэн. Маш хэцүү хууль хийсэн. Өнөөдөр төрийн албыг бид нар нөхөж чадахгүй болчихсон байна шүү дээ. Манай яаман дээр гэхэр 16 ажилтныг би авч чадахгүй байна шүү дээ. Хэтэрхий өндөр шалгуур тавьчихсан. Уг нь бол зөвй.  Гэтэл одоо үүнийг нь буруугаар ашигладаг юм уу яадаг юм ингээд нөгөө хууль нь хэрэгжихгүй болчихсон.

Тэгэхээр үүнийг хүнтэй холбоотой байдаг учраас энэ хуулийн асуудлыг бид нар шийдэхдээ энэ ёс зүйн төлөвшил, төрийн албаны төлөвшилтэй уялдуулж явуулах ёстой юм байна аа л гэж ингэж л харагдаад байгаа юм.

Б.Чойжилсүрэн:  Санал хураалтын 15 дээр байгаа юм байна. Тэр санал дээрээ ярья.

Ажлын хэсгийн гаргасан зарчмын зөрүүтэй саналын томьёоллоор санал хураалт явуулъя.

1.Төслийн 6 дугаар зүйлийн 6.4 дэх хэсгийг доор дурдсанаар өөрчлөн найруулах:

“6.4.Гүйцэтгэх ажил эрхэлдэг байгууллагын гүйцэтгэх ажилд зориулсан улсын төсвийн хөрөнгийн зарцуулалтад Монгол Улсын Ерөнхий аудиторын санал болгосноор Улсын Их Хурлын даргаас итгэмжилсэн аудитор аудит хийнэ. Уг аудитыг гүйцэтгэх журмыг Монгол Улсын Ерөнхий аудитор батална.”

Санал гаргасан: Улсын Их Хурлын гишүүн Г.Тэмүүлэн, Н.Амарзаяа, О.Баасанхүү, О.Батнасан, Ц.Даваасүрэн, Б.Наранхүү, Д.Тогтохсүрэн /цаашид “Ажлын хэсэг” гэх/

Санал хураалт явуулъя.

Санал хураалтад 13 гишүүн оролцож, санал 61.5 хувиар дэмжигдлээ. 

2.Төслийн “ХОЁРДУГААР БҮЛЭГ”-ийн гарчгийг “ТӨРИЙН АУДИТЫН ҮЙЛ АЖИЛЛАГАА” гэж өөрчлөх.

Санал гаргасан:Ажлын хэсэг


Санал хураалт явуулъя.

Санал хураалтад 13 гишүүн оролцож, санал 76.9 хувиар дэмжигдлээ. 


3.Төслийн 8 дугаар зүйлийн 8.7 дахь хэсгийг хасах. 

Санал гаргасан:Ажлын хэсэг


Санал хураалт явуулъя.

Санал хураалтад 13 гишүүн оролцож, санал 76.9 хувиар дэмжигдлээ. 

4.Төслийн 15 дугаар зүйлийн 15.1.5 дахь заалтыг хасах. 

Санал гаргасан:Ажлын хэсэг


Санал хураалт явуулъя.

Санал хураалтад 13 гишүүн оролцож, санал 76.9 хувиар дэмжигдлээ. 

5.Төслийн 15 дугаар зүйлд доор дурдсан агуулгатай 15.1.6 дахь заалт нэмэх:

“15.1.6.Энэ хуулийн 13.2-т заасан системийн мэдээллийн санг бүрдүүлэх  зорилгоор төрийн бусад байгууллагын цахим систем болон цахим хэлбэрээр бүрдүүлсэн мэдээллийн сангаас аудитад шаардлагатай мэдээллийг гаргуулах.” 

Санал гаргасан:Ажлын хэсэг


Санал хураалт явуулъя.

Санал хураалтад 13 гишүүн оролцож, санал 61.5 хувиар дэмжигдлээ. 
    
6.Төслийн 15 дугаар зүйлийн 15.4 дэх хэсгийг “Энэ хуулийн 15.2-т заасан чиг үүргээ хэрэгжүүлэхэд саад учруулах, аудитад шаардлагатай мэдээлэл, баримт бичгийг нуун дарагдуулахыг хориглоно.” гэж өөрчлөн найруулах, үүнтэй холбогдуулан төслийн 15 дугаар зүйлийн 15.2 дахь хэсгийн “танилцах эрхтэй” гэснийг “хуульд заасан журмын дагуу танилцах, хэвлэх, олшруулж авах эрхтэй” гэж өөрчлөх.

Санал гаргасан:Ажлын хэсэг


Санал хураалт явуулъя.

Санал хураалтад 13 гишүүн оролцож, санал 76.9 хувиар дэмжигдлээ. 

7.Төслийн 17 дугаар зүйлд доор дурдсан агуулгатай 17.7 дахь хэсэг нэмэх:
 
“17.7.Шинжээчийг ажиллуулах зардал нь төрийн аудитын байгууллагын тухайн жилийн төсвийн урсгал зардлын 20 хувиас хэтрэхгүй байна.”

Санал гаргасан:Ажлын хэсэг


Санал хураалт явуулъя.


Санал хураалтад 13 гишүүн оролцож, санал 61.5 хувиар дэмжигдлээ. 

Энэ санал дээр Даваасүрэн гишүүн санал хэлье. Даваасүрэн гишүүний микрофоныг өгье.

Ц.Даваасүрэн: Энэ зардлыг жоохон эргэж харахгүй бол болохгүй ээ, шинжээч томилно гэдэг дээр. Энэ нийт зардлын 20 хувь гэдэг чинь байна шүү дээ, эднийх 22 тэрбум билүү. Тэгэхээр чинь 4.4 тэрбум төгрөгийг шинжээч томилоход зарцуулна гэвэл энэ чинь хачин юм болно шүү. Асар их мөнгө энэ чинь. 20 хувь гэдэг чинь  цалингийн зардал нь хэд байдаг юм бэ. Тэгээд 20 гэхээр 20-ийг л авна шүү дээ. Би бол 10 гэж бодоод байгаа юм, 10 хангалттай юм билээ, 2 тэрбум.

Б.Чойжилсүрэн: Даваасүрэн гишүүний  саналыг протоколд тэмдэглэе.

Санал хураалтыг дэмжсэн. 20 хувиас хэтрэхгүй гэсэн. Ажлын хэсэг  нэмж  хариулъя. З дугаар микрофон.

Д.Занданбат: Энэ 2020 оны төсөвт бол манай шинжээчийн зардал 1.9 тэрбумаар сууж өгсөн. Одоогийн энэ хуулийн зохицуулалтаар шинжээчийн зардлыг дээд талын босгыг нь 20 хувиас хэтрэхгүй гэж зааж өгсөн. Энэ жилийн хувьд бол манайх 22.1 тэрбумын урсгал зардалтай байгаа. Цалин хөлс нь 14.7 тэрбум байгаа. Тэгээд  ажлын хэсэг дээр ярьж байгаад дээд талын босгыг нь хязгаарлаж өгье, тэгэхгүй бол  цааш цаашдаа шинжээчийн зардал гэдгээр одоо бас асуудал их явах шинжтэй байна гэж ярьсан юм. Тэгээд бид нар дунджаар тооцож үзэж байгаад энэ жилийн 1.9 их хангалтгүй л байгаа юм. Одоо бид нар Оюу толгойн аудитаа хийж эхлээгүй  явж байгаа. Энэ хавраас эхлээд бол Оюу толгойн аудитаа хийнэ гэсэн ийм тооцоотой явж байгаа.  Ер нь цааш цаашид шинжээчийн зардал бол шинжээч гэдэг өөрөө нарийн мэргэжлийн өндөр өртөг бүхий ийм улсууд байдаг. Тэгэхээр энэ цааш цаашдаа олон улсынхаа чиг хандлагаар ч гэсэн тэр шинжээчийг их татан оролцуулж ингэж үйл ажиллагаа явуулдаг ийм шинж чанартай юм байна  билээ. Дээд талын босгыг нь 20-иор тавьсан юм. Тэгээд тооцоод үзэхээр 4.4 гэдэг бол дээд талын босго болохоос биш заавал 4.4-ийг авна гэсэн ойлголт байхгүй. Тухайн үеийнхээ сэдэв батлагдсан хүрээндээ шинжээчийнхээ зардлыг хийгээд явчихна. Тэгээд дээрээс нь Төсвийн байнгын хороо манай жил болгон төсвийн зардлыг хянаж үзэж, батлаад явчих ийм хяналттай байгаа учраас энэ бол бололцоотой л гэж үзэж байгаа юм.

Б.Чойжилсүрэн:  Даваасүрэн гишүүн.

Ц.Даваасүрэн: Энэ дээр би ингэж бодоод байгаа юм. Хэрвээ яах вэ онцгой тохиолдлууд байна шүү дээ, Оюу толгой гэдэг ч юм уу, олон улсын томоохон төсөл  дээр ийм зардал гарах бол өөр хэлбэрээр зохицуулъя гэж байгаа юм. Нэг, хоёр, гурван удаа л гарах юм шүү дээ, тийм үү. Одоо жишээлбэл бид нар олон улсын арбитр юм уу, олон улсын шүүх дээр зардал гаргахад  нөөцөөс зохицуулдаг шүү дээ, яг түүн шиг. Ийм онцгой тохиолдол болох юм бол тэгж зохицуулж  явъя. Түүнээс биш байнгын тийм байна гэсэн байдлаар хандаж болохгүй гэж бодоод байгаа юм. Ер нь 20 хувь гэдэг чинь асар өндөр төсөв шүү дээ. Тэгэхээр наадах чинь 2  тэрбум  байхад хангалттай л юм билээ.

Б.Чойжилсүрэн: Энэ 20 хүртэл гэсэн шүү дээ, Даваасүрэн гишүүн ээ. Энэ 20 хувиас хэтрэхгүй гэж байгаа юм.  Одоо энүүгээрээ явж байгаад, сая дэмжчихлээ. Шаардлагатай бол эцсийн хэлэлцүүлгийн үед эргэж яръя. Хэтрэхгүй гэж байгаа юм. Одоо жишээлбэл, энэ заалтыг одоо хийж өгөхгүй бол бид нар Оюу толгой дээр жишээлбэл магадгүй аудитын дүгнэлт гаргуулах шаардлага гарахыг үгүйсгэхгүй шүү дээ.Тэгэхээр одоо энүүгээрээ явж байг. Ер нь онцгой тохиолдлуудад л ийм юм гаргана гэдгийг аудитынхан ойлгоорой.

8.Төслийн 18 дугаар зүйлийн гарчгийн “Аудитын” гэснийг “Гүйцэтгэлийн болон нийцлийн аудитын” гэж өөрчлөх.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 75.0 хувиар дэмжигдлээ. 

9.Төслийн 25 дугаар зүйлийн 25.6 дахь хэсгийг доор дурдсанаар өөрчлөн найруулах:

“25.6.Төрийн аудитын байгууллагын албан тушаалын зэрэг дэв, нэмэгдэл олгох журмыг Монгол Улсын Ерөнхий аудитор тогтооно.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 
    
10.Төслийн 28 дугаар зүйлийн 28.4 дэх хэсгийн “дотор” гэсний дараа “, чуулганы чөлөөт цагт бол чуулган эхэлснээс хойш 15 хоногийн дотор” гэж нэмэх.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

11.Төслийн 33 дугаар зүйлийн 33.2 дахь хэсгийг доор дурдсанаар өөрчлөн найруулах: 


“33.2.Улсын Их Хурлын  холбогдох Байнгын хороо төрийн аудитын байгууллагаас гүйцэтгэсэн аудитын тайлангийн дүгнэлт, зөвлөмж, түүний биелэлтийн талаарх танилцуулгыг сонсож болно.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

12.Төслийн 33 дугаар зүйлийн 33.3 дахь хэсгийг хасах.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 


13.Төслийн ЗЗ дугаар зүйлд  доор дурдсан агуулгатай 33.5 дахь хэсэг нэмэх:

“33.5.Монгол Улсын Ерөнхий аудитор нэгдсэн төсвийн гүйцэтгэл, Засгийн газрын өрийн тайлан, Засгийн газрын санхүүгийн нэгтгэсэн тайлан болон жилийн төсвийн төсөлд хийсэн аудитын дүгнэлтийг Улсын Их Хуралд хүргүүлнэ.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

14.Төслийн 33 дугаар зүйлд доор дурдсан агуулгатай 33.6 дахь хэсэг нэмэх:

“33.6.Монгол Улсын Ерөнхий аудитор энэ хуулийн 11, 12 дугаар зүйлд заасны дагуу  гүйцэтгэсэн аудитын тайланг Улсын Их Хурлын холбогдох Байнгын хороонд хүргүүлнэ.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

15.Төслийн 38 дугаар зүйлийн 38.3, 38.4 дэх хэсгийг нэгтгэн “Монгол Улсын Ерөнхий аудиторыг гэмт хэрэг үйлдэж байхад нь буюу хэргийн газарт гэмт үйлдлийнх нь нотлох баримттайгаар баривчилсан бол холбогдох албан тушаалтан энэ тухай Улсын Их Хурлын даргад хорин дөрвөн цагийн дотор мэдэгдэнэ. Үүнээс бусад тохиолдолд түүнийг албадан саатуулах, цагдан хорих, баривчлах болон шүүхийн журмаар захиргааны шийтгэл оногдуулах, орон байр, албан өрөө, биед нь үзлэг, нэгжлэг хийхийг хориглоно.” гэсэн агуулгатай 38.3 дахь хэсэг болгон өөрчлөн найруулах, үүнтэй холбогдуулан төслийн 38.9 дэх хэсгийг хасах.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 75.0 хувиар дэмжигдлээ. 

16.Төслийн 40 дүгээр зүйлийн 40.3 дахь хэсгийг доор дурдсанаар өөрчлөн найруулах:

“40.3.Монгол Улсын Ерөнхий аудитор Улсын Их Хурлын Төсвийн байнгын хороогоор хянагдсан төрийн аудитын байгууллагын төсвийн төслийн эцсийн хувилбарыг улсын төсөвт нэгтгүүлэхээр санхүү, төсвийн асуудал эрхэлсэн төрийн захиргааны төв байгууллагад хуульд заасны дагуу хүргүүлнэ.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

17.Төслийн 40 дүгээр зүйлийн 40.5 дахь хэсгийг хасах.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 

18.Төслийн 42 дугаар зүйлд доор дурдсан агуулгатай 42.5. дахь хэсэг нэмэх:

“42.5.Төрийн аудитын байгууллагын албан хаагч төрийн аудитын нийтлэг стандарт, ёс зүйн дүрмийг зөрчсөн, хуульд заасан албан үүргээ биелүүлээгүй бол Төрийн албаны тухай хууль болон бусад хууль тогтоомжид заасны дагуу хариуцлага хүлээлгэнэ.”

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 66.7 хувиар дэмжигдлээ. 
    
19.Төслийн 43 дугаар зүйлийн 43.1 дэх хэсгийг доор дурдсанаар өөрчлөх:

“43.1.Энэ хуулийг 2020 оны 06 дугаар сарын 01-ний өдрөөс эхлэн дагаж мөрдөнө.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 75.0 хувиар дэмжигдлээ. 


20.Төслийн зүйл, хэсэг, заалтад нэмэлт, өөрчлөлт оруулсантай холбоотойгоор  эшлэл, дугаарлалт, нэр томьёог жигдлэн, хууль зүйн техникийн шинжтэй өөрчлөлтийг тусгах.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, санал 58.3 хувиар дэмжигдлээ. 

Б.Чойжилсүрэн: Төсөл санаачлагч Энх амгалан гишүүн, нэг ийм санал гаргаж байгаа юм байна. Төслийн 33 дугаар зүйлийн 33.3 дахь хэсгийг буцаан хуулийн төсөлд тусгах. Үүнийг 12 дахь саналаар хассан юм байна. 

Та энэ саналаа гишүүдэд тайлбарлах уу. Л.Энх-Амгалан гишүүнд микрофон өгье.

Л.Энх-Амгалан: Гишүүд ээ,  энэ 33.3 дахь заалтыг хасаж болохгүй. Энэ Монгол Улсын Ерөнхий аудитор Улсын Их Хуралтай харилцах харилцааг зохицуулж өгсөн ийм гол харилцаа байгаа юм. Тэгээд энэ 33.3. дахь заалт, Монгол Улсын Ерөнхий аудитор нь төрийн аудитын байгууллагын үйл ажиллагааны хараат бус байдал, төсөв, санхүү, зохион байгуулалттай холбоотой асуудлаар Улсын Их Хуралд санал хүргүүлж шийдвэрлүүлнэ гэсэн ийм заалт байгаа юм.

Тэгэхээр одоо энэ чинь бид нар энэ төрийн аудитын байгууллагын реформ хийх энэ бүх гол хуулиудынхаа хамгийн гол  Их Хурал, аудитын байгууллага хоёрынхоо гол харьцах харьцааг ингээд хасчихаж байгаа юм. Тэгсэн мөртөө нөгөө талаараа хуучин  аудитын байгууллага чинь төсөв санхүүгийн асуудал биш энэ дээр чинь нэмээд гадаад өрийн асуудлууд, одоо энэ томоохон төслийн асуудлууд, Улсын Их Хурлаас байгуулагдах Тусгай хяналтын хороо байгуулагдах асуудлууд дээр чинь энэ чиг үүргийнхээ дагуу энэ ажлуудаг хийнэ шүү дээ. Сая дахиад 33.5 дахь гэдэг дээр бид нар дахиад эд нарын чиг үүргийг нэмж байна. Энэ зөв, би дэмжиж байна. Тэгээд энэ чиг үүргүүдийг нэмээд байгаа мөртөө энэ чиг үүргүүдийнхээ дагуу хийх асуудлаар Улсын Их Хуралтай холбогдож нөгөө санал хүргүүлэх, шийдвэрлүүлэх энэ асуудлуудын эрхийг нь бид нар аваад хаячхаж болохгүй байхгүй. Тэгэхээр үүнийг бид нар хуучнаар нь үлдээж өгөөч ээ.

Энэ хуулийн төсөл санаачилж, өргөн барихад энэ хамгийн чухал заалтуудын нэг байсан юм. Эхлээд би ямар үндэслэлээр хасагдсан юм гэдгийг нэг үндэслэлийг нь сонсчихмоор байна. Хоёрдугаарт, энэ заалт их чухал учраас гишүүд ээ, энэ хассан заалтыг нь хүчингүй болгоод, хуучнаар нь хуулийн төсөл үлдээж өгөөч ээ гэж хүсэж байна. Ажлын хэсэг саналаа татаж болох юм.

Б.Чойжилсүрэн: Хэрвээ ойлголцож байгаа бол ажлын хэсэг 12 дахь саналыг татаад авч болно.

Ажлын хэсэг саналаа татчих уу. Тэмүүлэн гишүүний микрофоныг өгчих. 

Г.Тэмүүлэн: Бид нар 33.3 дахь саналыг хуулин дээр орсон зүйл заалт байна гэж уг нь ойлгосон. Тэгээд сая хууль санаачлагчийн гол үндэслэл тайлбарыг сонслоо. Уг нь хуулийн 6.2 дээр төрийн аудитын байгууллагын бүрэн эрх, зохион байгуулалт, үйл ажиллагааны журмыг энэ хуулиар тогтооно. Тэгээд ямар нэг байдлаар бусад хуулиар төрийн санхүү болон төсвийн хүрээнд одоо хамаарахгүй чиг үүрэг нэмэгдүүлэхийг хориглоно ч гэдэг юм уу, энэ хуулийн заалтынхаа хүрээнд ойлгож явж байсанй. Энэ заалт байлаа гээд төдийлөн буруу зүйл  байхгүй. Ажлын хэсгийн зүгээс энэ саналыг татаж авахадтатгалзах зүйл байхгүй.

Ажлын хэсгийн зүгээс энэ 33.3 дахь холбоотой, 12 дугаар санал хураалтыг татаж авлаа.

Найруулгын санал:

1.Төслийн 4 дүгээр зүйлийн 4.1.1. дэх заалтын “зарцуулалт,” гэсний дараа “хэрэгжилт,” гэж, мөн зүйлийн 4.1.9. дэх заалтын “арга хэмжээний” гэсний дараа “үйл явц, үр дүн,” гэж, 6 дугаар зүйлийн 6.3.2 дахь заалтын “Улсын Их Хурал болон” гэсний дараа “аймаг, нийслэлийн” гэж, мөн зүйлийн 6.6 дахь хэсгийн “оролцсон” гэсний дараа “тухайн” гэж, 14 дүгээр зүйлийн 14.2 дахь хэсгийн “дэргэд” гэсний дараа “төрийн” гэж, мөн хэсгийн “холбоотой” гэсний дараа “стандарт,” гэж, 15 дугаар зүйлийн 15.1.3 дахь заалтын “хангамж,” гэсний дараа “түүний эх код,” гэж тус тус нэмэх.

2.Төслийн 4 дүгээр зүйлийн 4.1.1 дэх заалтын “тайлагналтын” гэснийг “тайлагнал болон нийтийн өмчтэй холбогдох бүхий л” гэж, 11 дүгээр зүйлийн 11.1 дэх хэсгийн “батлуулна” гэснийг “шийдвэрлүүлнэ” гэж, 14 дүгээр зүйлийн 14.1 дэх хэсгийн “байгууллага (INTOSAI)-аас баталсан” гэснийг “байгууллагаас хүлээн зөвшөөрсөн” гэж, мөн хэсгийн “стандартыг баримтална” гэснийг “стандартад нийцүүлэн эрх бүхий этгээдээс баталсан стандартыг баримтална” гэж, мөн зүйлийн 14.2 дахь хэсгийн “боловсруулах” гэснийг “боловсруулахад мэргэжил, арга зүйн дэмжлэг үзүүлэх” гэж, мөн зүйлийн  14.3 дахь хэсгийн “эрх зүйн чиглэлээр” гэснийг “эрх зүйн болон бусад чиглэлээр” гэж, мөн зүйлийн 14.4.2 дахь заалтын “боловсруулах” гэснийг “боловсруулахад мэргэжил, арга зүйн дэмжлэг үзүүлэх” гэж, 15 дугаар зүйлийн 15.1.3 дахь заалтын “мэдээллийн санд” гэснийг “мэдээллийн сан, лог бүртгэлд” гэж, 16 дугаар зүйлийн 16.1.2 дахь заалтын “өрөө тасалгаа, нөхцөл, боломжоор” гэснийг “нөхцөлөөр” гэж, 21 дүгээр зүйлийн 21.2 дэх хэсгийн “төрийн” гэснийг “нийтийн” гэж, 24 дүгээр зүйлийн 24.4 дэх хэсгийн “төвийг байгуулж” гэснийг “төвтэй байж” гэж, 40 дүгээр зүйлийн 40.2 дахь хэсгийн “өргөн мэдүүлнэ” гэснийг “хянуулахаар хүргүүлнэ” гэж, мөн зүйлийн 40 дүгээр зүйлийн 40.4 дэх хэсгийн “Санхүү, төсвийн асуудал эрхэлсэн төрийн захиргааны төв байгууллага” гэснийг “Засгийн газар” гэж, 41 дүгээр зүйлийн 41.1 дэх хэсгийн “төсвөөс” гэснийг “төрөөс” гэж, 42 дугаар зүйлийн 42.1 дэх хэсгийн “үүргээ биелүүлээгүй” гэснийг “этгээд” гэж, мөн хэсгийн “аудитын явцад илэрсэн” гэснийг “аудитаар илэрсэн” гэж тус тус өөрчлөх. 

3.Төслийн 4 дүгээр зүйлийн 4.1.1 дэх заалтын “нийтийн өмчтэй холбогдох” гэснийг, 14 дүгээр зүйлийн гарчгийн “олон улсын” гэснийг, 15 дугаар зүйлийн 15.2 дахь хэсгийн “шалгагдагч этгээдийн” гэснийг, 33 дугаар зүйлийн 33.3 дахь хэсгийн “төсөв, санхүү,” гэснийг тус тус хасах.

Санал гаргасан:Ажлын хэсэг


Санал хураалт явуулъя.


Санал хураалтад 12 гишүүн оролцож, 66.7 хувийн саналаар  найруулгын санал дэмжигдлээ. 

Хоёр.Банкны тухай нэмэлт оруулах тухай хуулийн төслийн талаар  найруулгын санал:

Төсвийн байнгын хороо дэмжсэн:

1.Төсөлд хууль зүйн техникийн шинжтэй өөрчлөлтийг тусгах. 

Санал гаргасан: Ажлын хэсэг


Санал хураалт явуулъя.


Санал хураалтад 12 гишүүн оролцож, санал 41.7 хувиар дэмжигдсэнгүй.


Санал хураалтыг хүчингүй болгох горимын санал хураалгая.


Санал хураалтад 12 гишүүн оролцож, санал 75.0 хувиар дэмжигдлээ. 


Ингээд түрүүчийн санал хураалт хүчингүй болсон учраас дахин санал хураалт явуулъя. 


Дэмжье гэсэн  санал хураалт явуулъя.


Санал хураалтад 12 гишүүн оролцож, санал 75.0 хувиар дэмжигдлээ. 


Гурав.Төсвийн тухай хуульд нэмэлт оруулах тухай хуулийн төслийн талаарх саналын томьёолол:

Төсвийн байнгын хороо дэмжсэн:

1.Төслийн 1 дүгээр зүйлийг доор дурдсанаар өөрчлөн найруулах:

“1 дүгээр зүйл.Төсвийн тухай хуулийн 8 дугаар зүйлийн 8.5.1 дэх заалтын “жил бүрийн” гэсний дараа “11 дүгээр сарын 20-ны дотор төрийн аудитын байгууллагад хүргүүлж,” гэж нэмсүгэй.”  

Б.Баттөмөр:Энэ хуулийн төсөлтэй танилцаж байхад энэ зардал нэмэгдүүлэх хараат бус гэдэг үг хоёр их байгаа юм. Аудитын байгууллага ер нь ямар үр дүнтэй, ямар үр өгөөжтэй Монголын төрд ямар үр дүн юу өгдөг юм бэ? Танай тайлан энэ тэрийг би бас үзье гэж бодож байгаа юм. Тэгээд юу өгөөд, юу авч байна аа гэдгээ их тодорхой чуулган дээр ярих хэрэгтэй. Би энэ дээр асууна шүү. Одоо хоёр 2016, 17, 18, 19 онуудад Монгол Улсын төсөвт хууль, дүрэм зөрчсөн энэ чиглэлээр буцаж тавигдсан тэр акт гэдэг юм уу, юу байдаг юм, ямар хэмжээний мөнгө оруулсан юм. Энэ дээр бэрхшээлтэй юм юу байна. Тухайлбал тэр хууль хяналтын байгууллага танайхны хооронд үл ойлголцол зөндөө байдаг шүү дээ. Ялангуяа банкнууд дээр банк харилцагч гурав дахь этгээд нууц байна ч гэх шиг юмнууд байдаг. Тийм биз дээ. Тэгээд дээрээсээ энэ хууль хяналтын байгууллагуудтай хараат бус байна гэдгээрээ, бас одоо үл ойлголцлууд бий болдог. Миний одоо ойлгож ажиглаж байснаар. Энэ шинжлэх ухаан технологийн  ололтууд дээр  их юм бодож орж ирэх ёстой. Энэ их товчхон л хууль болсон байна. Аудитын хууль маш их тодорхой байх ёстой. Тийм учраас энэ үр дүнтэй холбоотой энэ бусад байгууллагуудтай хэл амаа олдоггүй, энэ зүйлүүд дээр их маш тодорхой саналуудыг оруулж ирэх нь зүйтэй гэсэн ийм саналыг хэлж байгаа юм. Ер нь бэлдэж ирэх ёстой шүү гэдгийг хэлчихье.

Б.Чойжилсүрэн: Баттөмөр гишүүн санал хэллээ. Дэмжье гэдгээр санал хураалт явуулъя.

Санал хураалт явуулъя.


Санал хураалтад 12 гишүүн оролцож, санал 75.0 хувиар дэмжигдлээ. 

Өөр зарчмын зөрүүтэй саналтай гишүүн байна уу?  Алга байна. Санал хураалтыг тасалъя.

Нямдорж гишүүн.

Ц.Нямдорж: Энэ Хүрэлбаатар аудитын дарга байхад, тусгай албадын санхүүгийн зарцуулалтын байдалд нэг шалгалт хийсэн юм. Их Хурал захиалга өгсөн. Тэр шалгалтынхаа дүнг танилцуулахгүй юм. Яагаад танилцуулахгүй байгааг би ойлгохгүй байгаа юм. Тэр санал гаргаж байсан гишүүний нэг нь би. Энэ тусгай албаны чинь зардлыг өөр юманд зарцуулаад, дураараа дургиж байна. Хүний эрх зөрчих, хүн хэлмэгдүүлэх, шоронд хатаах хүртэл арга хэмжээнд зарж байна. Тэгээд үүнийг шалгаж дүнг нь танилцуул гэж 2018 онд Их Хурлаас өгсөн захиалга дотор ийм  заалт орсон байгаа. Одоо тэр дүнтэй танилцмаар байх юм. Мэдээж хэрэг нууцаар тэр шалгалтын дүн гарсан байх. Тэр нууцынхаа дүрэм, журмыг сахиад хийсэн шалгалтынхаа дүнг танилцуулаач. би түүнийг чинь задлахгүй. Тэр тусгай арга хэмжээний зардлаас өөрт нь таалагддаг хүмүүст их хэмжээний мөнгөн тэтгэмж ч өгсөн асуудал бий. Ийм юмнуудаа нуугаад байх юм. Үүнийг Занданбат дарга бүр зориуд надад нэг нууцын журмаа баримтлаад танилцуулаач.

Б.Чойжилсүрэн: Хуулийн төслүүдийн анхны хэлэлцүүлэг хийсэн талаар Байнгын хорооноос санал дүгнэлт гарна. Нэгдсэн чуулганд Тэмүүлэн гишүүн танилцуулъя.

Хуулийн төслүүдийн анхны хэлэлцүүлгийг хэлэлцэж дууслаа.

Дараагийн асуудалд оръё. 

“Ипортын барааны гаалийн албан татварын хувь, хэмжээ батлах тухай тогтоолын хавсралтад өөрчлөлт оруулах тухай” Улсын Их Хурлын тогтоолын төслийг хэлэлцэж эхэлье.

Тогтоолын төсөлтэй холбогдуулан асуулт асуух гишүүн байна уу, алга байна.

Тогтоолын төслийн талаар зарчмын зөрүүтэй саналуудыг хураалгаж эхэлье.

“Импортын барааны гаалийн албан татварын хувь, хэмжээ батлах тухай Улсын Их Хурлын тогтоолын хавсралтад өөрчлөлт тухай” Монгол Улсын Их Хурлын тогтоолын төслийн талаарх зарчмын зөрөөтэй саналын томёолол:

1.Импортоор оруулж байгаа саримс, улаан лооль, өргөст хэмх гэсэн нэр төрөл бүхий бараанд 30 хүртэл хувиар гаалийн албан татвар тогтоохоор төслийн  1 дүгээр заалтад тусгагдсан барааны нэр төрөл нь одоо хүчин төгөлдөр үйлчилж байгаа “Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны  27 дугаар тогтоолын хавсралтын 7 дугаар бүлэгт тусгагдаагүй байх тул төсөлд доор дурдсан агуулгатай 1 дүгээр заалт нэмэх:

Үүнтэй уялдуулан төслийн 1 дүгээр заалтын хаалтад “саримс, улаан лооль, өргөст хэмх” гэснийг хасах.

1.“Импортын барааны гаалийн албан татварын хувь, хэмжээ батлах тухай” Монгол Улсын Их Хурлын 1999 оны 6 дугаар сарын 3-ны өдрийн 27 дугаар тогтоолын хавсралтын 7 дугаар бүлэгт саримс 30 хүртэл, улаан лооль 30 хүртэл, өргөст хэм 30 хүртэл, тарвас 30 хүртэл гэсэн барааны нэр төрөл нэмсүгэй.

Санал гаргасан: Улсын Их Хурлын гишүүн Х.Болорчулуун, О.Батнасан.

Батнасан гишүүн саналаа тайлбарлая.

О.Батнасан: Баярлалаа. Үндэсний үйлдвэрлэгчид, ялангуяа ногоочдыг дэмжсэн чухал санал явж байгаа. Ялангуяа тарвасын хувьд бол манай Ховд аймгийнхан ахиу тарьдаг. Тэгэхдээ яг газрын баялаг гэдэг утгаараа янз бүрийн бордоо хэрэглэхгүй тавьдаг ийм л зүйл. Хятадаас маш их хэмжээний тарвас орж ирдэг. Энэ бол пестицидийн үлдэгдэл хэр байдаг юм, хэр бордоо хэрэглэсэн гэдгийг нэлээн сайн шалгах шаардлагатай байдаг. Тэр лаборатори нь манайд  байдаггүй. Тийм учраас Монгол орны хөрсөнд энэ тарвасыг тариалах бэлээхэн арга туршлага нь манай аймагт байгаа юм. Ялангуяа Сэлэнгэ, Өмнөговь аймгийнхан тарвас нэлээн сайн тариалж байгаа учраас энэ дотоод зах зээлээ хамгаалъя гэж энэ саналыг  гаргаж байгаа юм. Гишүүд саналыг дэмжиж өгөхийг хүсэж байна.

Б.Чойжилсүрэн: Дэмжье гэдгээр санал хураалт явуулъя.


Техникийн саатал гарсан учраас саяны санал хураалтыг хүчингүй болгох санал хураалт явуулъя.

Баттөмөр гишүүний микрофоныг өгье.

Б.Баттөмөр: Миний санал хураалтын аппарат ажилласангүй. Тийм учраас санал хураалтыг дахиж явуулж өгнө үү.

Б.Чойжилсүрэн: Баттөмөр гишүүний горимын саналаар санал хураалтыг хүчингүй болгох саналаар санал хураалт явуулъя.

Санал хураалтад 12 гишүүн оролцож, санал 66.7 хувиар дэмжигдлээ. Одоо хүчингүй боллоо гэсэн үг. 

Түрүүчийн уншсан томьёоллоор, Болорчулуун, Батнасан гишүүдийн гаргасан саналыг дэмжье гэсэн саналаар санал хураалт явуулъя.

Санал хураалтад 12 гишүүн оролцож, санал 66.7 хувиар дэмжигдлээ.
2. Төслийн гурав дахь заалтын, “Барааны үндэсний кодыг 2020 оны 8 дугаар сарын 1-ний дотор батлах” гэснийг “Барааны үндэсний кодыг болон импортын барааны гаалийн албан татварын хувь, хэмжээ батлах тухай” Монгол Улсын Их хурлын 1999 оны  6 дугаар сарын 3-ны өдрийн 27 дугаар тогтоолын 4 дэх заалтаар Монгол Улсын Их Хурлаас эрх олгосны дагуу мөн тогтоолын хавсралтын 7 дугаар бүлэгт заасан барааны гаалийн албан татварын хувь, хэмжээг шинэчлэн тогтоох асуудлыг тус тус 2020 оны 8 дугаар сарын 1-ний өдөр батлах гэж өөрчлөх.


Санал гаргасан: Улсын Их Хурлын гишүүн Х.Болорчулуун. 


Санал хураалт.


Санал хураалтад 12 оролцож, санал 75 хувиар дэмжигдлээ.


Санал дүгнэлтийг чуулганы нэгдсэн хуралдаанд Амарзаяа гишүүн танилцуулъя.


Дараагийн асуудалд оръё.


Нэмэгдсэн өртгийн албан татвараас чөлөөлөх тухай Засгийн газрын төсөл байгаа. Үүнийг одоо энэ хэлбэрээр нь явуулбал шүүмжлэл дагуулж магадгүй болчхоод байгаа юм. Зөвхөн өөрийг нь НӨАТ-аас чөлөөлчихсөн. Худалдан авахдаа цуглуулсан НӨАТ-ыг чөлөөлөхгүй “тэг” хувьтайгаар гэдэг ийм томьёоллоор оруулж ирээгүй учраас батлаад явуулчих юм бол Таван толгой түлш компани нийт  эдэлж болох НӨАТ-ынхаа 50 орчим хувийг эдэлнэ. Бусад нөгөө нүүрс угаах үйлдвэрүүд бол 100 хувь  эдлэхээр ийм ялгаатай нөхцөл байдалтай байна.


Байнгын хороон дээр үүнийг зарчмын зөрүүтэй саналаар өөрчлөх бололцоо байхгүй. Яагаад гэвэл хуулийн төслийн үзэл баримтлалтай зөрчилдөж байгаа юм. Тэгэхээр Засгийн газрыг түрүүчийн Байнгын хорооны хуралдаан дээр татаж аваад эргээд өргөн бариач гэсэн. Ямар ч байсан хэлэлцэх эсэхийг нь дэмжье гэдэг ийм саналтай байсан. Хэлэлцэх эсэхийг нь дэмжсэн байгаа.  Одоо үүгээр нь шууд явуулчих юм бол саяны зөрчилтэй асуудал үүсэх учраас 7 хоног хойшлуулах юм уу, эсхүл Байнгын хороон дээр ажлын хэсэг байгуулаад засах боломж олгоё гэсэн ийм саналыг миний бие оруулж байгаа юм.


Даваасүрэн гишүүн.


Ц.Даваасүрэн:  Энэ шахмал түлшний үйлдвэрийн НӨАТ-ын асуудал бол тэгээд л агаарын бохирдолтой холбоотой байдаг. Тийм учраас хэрвээ одоо үүнийг ингээд НӨАТ-тай үлдээх юм бол  иргэд дээр НӨАТ-ын үнэ очно, НӨАТ төлнө. Нөгөө 1 тонны чинь үнэ өртөг нь өсөөд явчихна.


Тийм учраас өнгөрсөн хугацаанд үүнийг чинь НӨАТ-гүйгээр зарчихсан байгаа учраас үүнийг шийдэхгүй бол болохгүй. Энэ асуудлыг аль болох хурдан шуурхай шийдэх ийм шаардлага байна. Татаж авна гэдэг бол наадах чинь төвөгтэй байдалд оруулна. Ингэж байтал нөгөө сонгууль нь болоод яваад өгнө. Энэ асуудлыг ажлын хэсэг гэхгүйгээр шийдчихвэл яасан юм бэ?


Б.Чойжилсүрэн: Даваасүрэн гишүүн ээ, Таны өргөн мэдүүлснээр бол Нэмэгдсэн өртгийн албан татвараас чөлөөлөх тухай хууль гэсэн ийм хуулийн үзэл санааг ингээд оруулаад ирсан.  Таны оруулж ирсэн хувилбараар явах юм бол Таван толгой түлш хувьцаат компани өөрийнхөө өртөг бүрдүүлэлт нь буюу тухайлбал нүүрсээ зөөлгөсөн үед НӨАТ-тай аж ахуйн нэгжүүдээс үйлчилгээ авна. Энэ борлуулалтынхаа шатанд явсан  НӨАТ-ыг буцааж авч болохгүй, таныхаар.


Үүнийг Нэмэгдсэн өртгийн албан татварын хувь, хэмжээг тогтоох тухай гээд чөлөөлөхгүйгээр Таван толгой түлш хувьцаат компаниний үйлдвэрлэсэн сайжруулсан шахмал түлшний нэмэгдсэн өртөг албан татварын хувь, хэмжээг “тэг” хувьтай байна аа гээд оруулчих юм бол хасалт хийгдэнэ шүү. Анхаарууллаа, шүүмжлэлд өртөв  өө.


Би ингээд байна шүү дээ. Бусад угаах үйлдвэрүүд нь бүгдээрээ өртөг бүрдүүлэлтийнхээ НӨАТ-ын татварын тухай хуулийн 14, 15 дахь заалтаараа буцааж авна. Энэ Таван толгой түлш чинь буцааж авахгүй нь байна шүү. Танай энэ яам болон татварынхан чинь үүнийгээ ойлгож байгаа юм уу, үгүй. Зүгээр НӨАТ-ын тайлан гаргахгүй чөлөөлүүлчихэж байгаа  юм. Гэтэл тайлангаа сар бүр гаргаад илүү төлсөн НӨАТ-ыг буцааж авах эрхийг нь нээж өгье гэдэг санал миний хувьд. Бусад одоо аж ахуйн нэгжүүдтэйгээ угаах үйлдвэр.


Сайд нар үүнийгээ ойлгож байгаа биз дээ. Дараа нь янз бүрийн шүүмжлэл гарахад түүнийгээ ойлгож байгаа. Энэ дээр ажлын хэсэг Их Хурал дээр болохгүй байгаа учраас та маргааш Засгийн хурлаар оруулаад нэн яаралтайгаар өргөн барьж чадахгүй юу? 


Тэгвэл хэлэлцээд явах уу. Тэгвэл хэлэлцээд явъя.


Хуулийн төсөлтэй холбогдуулан асуулт асуух гишүүн байна уу? Алга байна.


Хуулийн төслийн талаар санал хураалгаж эхэлье.


Зарчмын зөрүүтэй санал томьёолол байгаа юу? хураалгаж таарах юм байна даа.


Даваасүрэн гишүүн  зарчмын зөрүүтэй санал гаргая.


Ц.Даваасүрэн:Хуулийн хэрэгжиж эхлэх хугацааг ердийн журмаар гэж оруулъя. 

Б.Чойжилсүрэн:Таны энэ гаргаж байгаа саналаар төслийн 2 дугаар заалтыг хасна гэсэн үг шүү дээ.  2 дугаар зүйл нь, энэ хуулийг тэдний өдрөөс тэдний өдрийг  хүртэлх хугацаанд дагаж мөрдөнө гэсэн юм байгаа. Одоо хугацаагүй  явмаар байна.

Даваасүрэн гишүүний саналыг дэмжье гэдгээр санал  хураалт явуулъя. Санал хураалтад 12 гишүүн оролцож, санал 66.7 хувиар дэмжигдлээ.

Хуулийн төслийн анхны хэлэлцүүлэг хийсэн талаар Байнгын хорооноос санал, дүгнэлт гарна. Дүгнэлтийг нэгдсэн чуулганд Оюунхорол гишүүн танилцуулъя. Хуулийн төслийн анхны хэлэлцүүлгийг хэлэлцэж дууслаа.

Дөрөв дэх асуудлыг хэлэлцэж эхэлье.

 Үл хөдлөх хөрөнгийн албан татварын тухай хуульд нэмэлт оруулах тухай  болон хамт өргөн мэдүүлсэн Засгийн газрын тусгай сангийн тухай хуульд нэмэлт оруулах тухай, Тусгай хамгаалалттай газар нутгийн тухай хуульд нэмэлт оруулах тухай хуулийн төслүүдийг хэлэлцэж эхэлье.

Энэ дээр нэлээд маргаан дагуулсан, судлах шаардлагатай байгаа учраас 7 хоног хойшлуулъя. Энэ хооронд ажлын хэсэг байгуулаад ажилламаар байна. Ажлын хэсгийг  миний бие ахалъя.

Ажлын хэсэг байгуулаад хойшлуулъя.

Байнгын хороогоор хэлэлцэх асуудал дууссан тул гишүүдэд баярлалаа.

Хуралдаан хаасныг мэдэгдье.

Дууны бичлэгээс буулгасан:



ПРОТОКОЛЫН АЛБАНЫ


ШИНЖЭЭЧ 






Д.ЦЭНДСҮРЭН

